
ЗАХИДАЛ 111

	 

	ЭНЭТХЭГИЙН ТОСГОН, ТАРИАЧИД, ГАЗРЫН ЭЗЭД

	 

	1932 оны арван хоёрдугаар сарын 2

	 

	Би түрүүчийнхээ захидалд Энэтхэгт явуулсан британийн бодлого түүний уршгаар энэтхэгийн гэрийн аж үйлдвэр мөхөж, гар урчууд арга буюу тосгонд очиж газар тариалан эрхлэх болсон тухай өгүүлсэн билээ. Тийнхүү газрын өлсгөлөн болж, тосгоны хүн ам хэт олшрон, хөдөө аж ахуйгаас өөр эрхлэх ямар ч ажилгүй олон хүний илүүдэл болсон явдал Энэтхэгт том асуудал болон тавигдаж байсан гэж би дурдсан. Энэтхэгийн ядуу зүдүү байдал голчлон үүгээр тайлбарлагдана. Хэрэв тэдгээр хүмүүс газраасаа салж, өөр ямар нэгэн үр бүтээлтэй хөдөлмөр хийдэг сэн бол тэр хөдөлмөрийн үр дүнд улс орны баялаг өсөн нэмэгдэхээр барахгүй, газрын өлсгөлөн үлэмж багасаж, хөдөө аж ахуй ч хөгжин цэцэглэх байсан билээ.

	Британийн бодлогоос илүү Энэтхэгийн хүн ам өссөнөөс болж газрын өлсгөлөн болсон гэж ярих явдал их байдаг. Гэвч энэ бол үндэсгүй дүгнэлт мөн. Сүүлийн зуун жилд Энэтхэгийн хүн ам өссөн нь үнэн боловч бусад ихэнх оронд хүн ам нь бас л өссөн шүү дээ. Европын ялангуяа Англи, Бельги, Голланд, Германы хүн ам харьцангуйгаар харин ч илүү өссөн юм. Нэг оронд буюу нийт дэлхий дахины хэмжээгээр хүн амын өсөлт, хүн амын өсөлтийг хангах ба хязгаарлах тухай асуудал бол маш их ач холбогдолтой асуудал юм. Ярилцах ёстой бусад асуудлуудаас бидний анхаарал хөндийрч болох учраас би энэ асуудлыг нарийвчлан ярьшгүй. Гэвч Энэтхэгт болсон газрын өлсгөлөнгийн жинхэнэ шалтгаан бол хүн амын өсөлт биш, харин хөдөө аж ахуйгаас өөр эрхлэх ажилгүй байсан явдал мөн гэдгийг чамд ойлгуулахыг хүссэн юм. Хэрэв Энэтхэгт аж үйлдвэрийн шинэ салбарууд, шинэ мэргэжлийн ажлууд гарч ирж байсан бол Энэтхэгийн өнөөгийн хүн түүнд бүрэн шингэж, бүх юм хөгжин цэцэглэх байсан билээ. Хүн амын өсөлтийн асуудлын талаар бид дараа нь жич ярилцаж ч болох юм.

	Одоо Энэтхэгт явуулж байсан британийн бодлогын бусад зарим зүйлийн талаар авч үзье. Эхлээд тосгоны талаар ярья.

	Би Энэтхэгийн хөдөөгийн панчаятуудын (Зөвлөл) талаар, хэчнээн гаднын довтолгоо, өөрчлөлтүүд болж байлаа ч гэсэн тэд ажилласаар ирсэн тухай байнга бичдэг байсан. Бүр 1830 онд Энэтхэгт сууж байсан британийн губернатор ноён Чарлз Меткаф хөдөөгийн хүй нэгдлүүдийг доорх байдлаар тодорхойлон бичсэн байлаа:

	«Хөдөөгийн хүй нэгдэл бол хэрэгтэй бүх юмаар бараг хангагдсан, гаднын зүйлд хавчигддаггүй жижигхэн бүгд найрамдах улс гэсэн үг. Тэд бодвол бусад бүх юм мөхөж байхад тэсэн гарч чадах чадвартай байдаг байх. Хөдөөгийн хүй нэгдлийн холбоонд оролцогчид тус тусдаа биеэ даасан улсын шинжтэй байдаг... тэдний эдлэн буй эрх чөлөө, биеэ даасан байдал нь дээд зэргээр аз жаргал соёрхон байдаг» гэжээ.

	Эртний хөдөөгийн системийн хувьд энэ нь үнэхээр таарсан үнэлгээ мөн. Энэ бол бараг л диваажингийн орон мэт санагдахаар байна. Орон нутгийн ажил үйлсийн талаар тосгодын эдэлж байсан эрх чөлөөт байдал, биеэ даасан байдал уг системийн сайн тал байсан нь эргэлзээгүй бөгөөд бас түүнээс гадна өөр хэд хэдэн сайн чанартай байжээ. Гэвч түүнд бас дутагдалтай тал байсныг бид мартаж үл болно. Хамаг ертөнцөөс таслагдсан хөдөөгийн сэтгэл амарлингуй амьдрал нь ямар ч гэсэн хөгжил дэвшилд сайн нөлөө үзүүлж байсангүй. Аль болох улам том том нэгжүүд хоорондоо хоршин ажилласнаар л хөгжил дэвшилд хүрч байжээ. Нэг хүн буюу бүлэг хүмүүс хэчнээн түгжигдмэл болох тусам хэт явцуу, хар амиа хичээсэн хязгаарлагдмал байдалд орох аюултай байдаг. Хөдөөгийн хүмүүс хотын оршин суугчдаас илүү хязгаарлагдмал, мухар сүсэгт автсан байдаг. Тийм учраас хөдөөгийн хүй нэгдлүүд хэдийгээр сайн талтай ч гэсэн хөгжил дэвшлийн төв болж чадахгүй байв. Тэд дэндүү бүдүүлэг, хоцрогдмол байжээ. Гар урлал, аж үйлдвэр гол төлөв хот газар л хөгжин цэцэглэж байжээ. Тэгэхдээ тосгонд олон тооны нэхмэлчид оршин суудаг байсан нь үнэн л дээ.

	Хөдөөгийн хүй нэгдлүүд тус тусын өвөрмөц амьдралаар амьдарч, хоорондоо харилцаа холбоо муутай байсны жинхэнэ шалтгаан бол харилцаа холбооны хэрэгсэлгүйнх мөн. Тосгодын хооронд тавьсан сайн замгүй байлаа. Чухамхүү зам харилцааны тийм дутагдлаас болж улс орны төв засгийн газар хөдөө нутгийн ажил үйлст идэвхтэй оролцоход саад бэрхшээл учирч байжээ. Том гол мөрний эргээр буюу түүний ойролцоо газар байсан хот, тосгон хөлөг онгоцоор холбоо барьж болох боловч хөлөг онгоц явчихаар гол мөрөн ховор байжээ. Тийм тохиромжтой зам харилцаа байхгүй байсан нь бас дотоод худалдаа хөгжихөд саад болжээ.

	Дорнод˗Энэтхэгийн компани олон жилийн турш зөвхөн өөрсдөө баяжиж, хувь нийлүүлсэн гишүүдийнхээ ногдол ашгийг төлөхөд л гол анхаарч ирсэн юм. Тэд зам барихад тун бага хөрөнгө зардаг, боловсрол олгох, ариун цэврийн нөхцөлийг сайжруулах, больниц байгуулах зэрэгт огт хөрөнгө гаргадаггүй байлаа. Гэвч хожим англичууд түүхий эд худалдан авах, британийн машины аж үйлдвэрийн бүтээгдэхүүнийг худалдан борлуулахад ихээхэн анхаарсан үедээ л харилцаа холбооны хэрэгслийн талаарх бодлогоо өөрчилсөн юм. Энэтхэгийн тэнгисийн эргээр гадаад худалдаанд зориулагдсан шинэ хотууд барьж байгуулах болжээ. Бомбей, Гальгада, Мадрас зэрэг бас хожим баригдсан Карачи хот, бусад оронд явуулах жишээ нь хөвөн зэрэг түүхий эд хүлээн авч, Энэтхэгт авчирч худалдах ёстой гол төлөв Английн фабрикийн таваарыг тээж авчрах болсон байна. Тэдгээр шинэ хотууд Өрнөдөд хөгжин цэцэглэж байсан Ливерпул, Манчестер. Бирмингем, Шеффидд зэрэг аж үйлдвэрийн хотуудаас эрс ялгаатай байлаа. Европын хотууд бол бараа таваар үйлдвэрлэн гаргадаг том фабрикуудтай, хажуудаа түүнийг тээвэрлэх хөлөг онгоцны боомтуудтай аж үйлдвэрийн төвүүд болж байлаа. Гэтэл Энэтхэгийн шинэ хотууд юу ч үйлдвэрлэдэггүй, ердөө л гадаад худалдааны агуулахууд гадаадын ноёрхлын шинж тэмдэг болж байлаа.

	Цааш нь. британийн бодлогын уршгаар Энэтхэг улам бүр хөдөө аж ахуйн орон болж. хүмүүс хотыг орхин тосгонд очиж суурьшиж байсан гэж өгүүлсэн билээ. Тэнгисийн эргийн шинэ хотууд түүнтэй ямар ч харилцаа холбоогүй тэр үйл явцад ямар ч нөлөө үзүүлдэггүй байжээ. Тэд тосгоноос өргөжих биш, харин жижиг хотуудаас өргөжин тэлж байв. Тийнхүү улс орон улам хөдөө аж ахуйн орон болон хувирсаар байлаа.

	Түүхий эд авах, гадаадын таваарыг түгээхийн тулд тэнгисийн эргийн тэр шинэ хотуудыг улс орны дотоод мужуудтай холбох хэрэгтэй байжээ. Бас мужуудын нийслэл буюу засаг захиргааны төв болсон зарим нэг шинэ хотууд ч байгуулагдаж байжээ. Сайн зам харилцаатай болох явдал зайлшгүй шаардагдаж байлаа. Дардан зам дараа нь төмөр зам байгуулж эхэлжээ. Анхны төмөр замыг 1853 овд Бомбейд барьжээ.

	Эртний хүй нэгдлүүд энэтхэгийн аж үйлдвэр мөхсөнөөс уламжлан гарсан нөхцөл байдлын өөрчлөлттэй нийцэх гэж  ядарч байв. Гэвч улс нийтээр сайн дардан зам, төмөр замтай болмогц удтал байсаар ирсэн хөдөөгийн хуучин систем арга буюу эвдэрч, арилсан байна. Нэгэнт ертөнц хаалгыг нь тогшоод ирэхийн цагт хөдөөгийн бяцхан бүгд найрамдах улс ертөнцөөс тусгаарлагдмал байж чадахаа больсон ажээ. Таваарыг нэг тосгоноос нөгөө тосгон руу хялбархан тээж авчирдаг болсон болохоор дорхноо нэг тосгоны бүтээгдэхүүний үнэ нөгөө тосгоныхыг илэрхийлэх болжээ. Дэлхий дахинаар зам харилцааны хэрэгсэл хөгжсөн учир Канад буюу Америкийн Нэгдсэн улсын улаан буудайн үнэ Энэтхэгийн улаан буудайн үнэд нөлөөлөх болжээ. Тийнхүү Энэтхэгийн хөдөөгийн систем дэлхийн үнийн хүрээнд өөрийн эрхгүй татагдан орох болсон байна. Тосгоны хуучин эдийн засгийн байгуулалт бут цохигдож, хүчээр шинэ журам тогтоогдсон нь тариачдад асар их гайхал төрүүлсэн явдал байлаа. Тариачид өөрсдийн хөдөөгийн зах зээлд зориулж хүнсний болон бусад ургамал тариалан ургуулахын оронд түүнийг дэлхийн зах зээлд зориулан тариалах хэрэгтэй болсон байна. Тийнхүү тэд       дэлхийн үйлдвэрлэл ба дэлхийн үнийн эргүүлэгт татагдан орж, тэр нь улам бүр гүнзгийрчээ. Урьд цагт ургац авч чадахаа больж, тэр гамшгаас гарах аргагүйд хүрч, улс орны бусад нутгаас хүнсний зүйл тээж авчрах тээврийн хэрэгсэл байхгүй байсан үед Энэтхэг өлсгөлөнд нэрвэгддэг байлаа. Тэр бол хүнс дутагдсаны өлсгөлөн байлаа. Гэтэл одоо гайхам хачин байдал бий болжээ. Хүнсний зүйл элбэг дэлбэг байхад буюу хүнсний зүйл гаднаас тээж авчрах боломжтой байх үед хүмүүс өлсгөлөнд автах болжээ. Орон нутагт хүнсний зүйл дутагдаад түүнийг галт тэргээр болон тээврийн бусад хурдан хэрэгслээр бусад районуудаас тээж авчрах бололцоотой байсан үед ч өлсөх болжээ. Хүнсний зүйл байсан боловч түүнийг худалдан авах мөнгө байсангүй. Тийм учраас тэр бол хүнсний зүйлийн биш харин мөнгөний өлсгөлөн байлаа. Бас бүр ч нэг гайхам зүйл болж байсан нь юу гэвэл заримдаа  ургац элбэг байсан ч гэсэн бидний харсаар байтал сүүлчийн гурван жилийн турш зогсонги байдал бий болсноос болж тариачид золгүй байдалд орж байлаа.

	Тийнхүү эртний хөдөөгийн систем задран унаж, түүний хамт панчаят ч ажиллахаа больжээ. Тэр систем нэгэнт үеэ өнгөрөөж, орчин үеийн нөхцөлд тохирохоо больсон учир бид түүнд нэг их харамсаад байх ч явдалгүй юм. Тэр систем задран унасан боловч түүний оронд шинэ нөхцөлд тохирсон хөдөөгийн ямар ч шинэ систем гарч ирсэнгүй. Түүнийг дахив сэргээж. өөрчлөн байгуулах ажлыг бид хожим хийх хэрэгтэй болж байгаа юм.

	Британийн бодлого газар тариалан ба тариачдад дам яаж нөлөөлж байсан тухай бид ярилаа. Тэгвэл одоо Дорнод˗Энэтхэгийн компани газрын галаар жинхэнэ ямар бодлого явуулсан, өөрөөр хэлбэл тариачид, ер нь тосгонтой холбоотой байсан нийт хүмүүсийн талаар ямар бодлого явуулж байсныг авч ярья. Энэ бол маш нарийн төвөгтэй асуудал, бас дэндүү сунжирсан яриа болчих вий хэмээн айж байна. Гэвч манай орон ядуу тариачид олонтой тул бид юунаас болж тэд тарчлан зовж байна, бид тэдэнд яаж тусалж, амьжиргааг нь сайжруулах вэ гэдгийг ойлгож авахыг хичээх хэрэгтэй юм.

	Бид заминдарууд, талукдарууд (газрын эзэд), тэдний түрээслэгчид гэж сонссон. Олон янзын хэлбэрийн түрээс, бас газрыг түрээслэгсдээс түрээслэн авдаг дам түрээс ч гэж байжээ. Би тэр бүхнийг нарийвчлан ярихгүй. Харин бүхэлд нь хэлэхэд одоогийн заминдарууд гэдэг бол зуучлагчид, өөрөөр хэлбэл тэд тариачид ба улсын хооронд зуучлах үүрэг гүйцэтгэдэг улс. Тариачид тэдний газрыг түрээслэн авч тэдэнд рент буюу заминдарын өмчийн газрыг ашигласны татвар төлнө. Заминдар уг рентийн хагасыг газар өмчилсний татвар болгож улсад төлнө. Тийнхүү газраас олсон орлого гурван хэсэгт хуваагдаж, нэг хэсэг нь заминдарт, нөгөө хэсэг нь улсад, гурав дахь хэсэг нь газар түрээсэлсэн тариачинд очно. Тэгэхдээ орлогыг тэгш хуваадаг гэж бодож болохгүй билээ. Тариачин хүн газар дээр ажиллаж, хөдөлмөрөө зарцуулж, өөрөө газраа хагалах, үрээ суулгах зэрэг барагдахгүй олон янзын ажил хийж байж уг орлогыг оруулж байдаг билээ. Хөдөлмөрийнхөө үр шимийг тэр өөрөө амсах эрхтэй нь мэдээж хэрэг. Улс бол нийт нийгмийг төлөөлж байгаагийн хувьд түүний гишүүн бүрийн эрх ашгийн төлөө чухал үүрэг гүйцэтгэж байдаг. Жишээ нь улс хүүхдэд боловсрол олгох, сайн зам болон зам харилцааны бусад хэрэгсэл барьж байгуулах, эмнэлэг, ариун цэврийн албан, цэцэрлэг, музей хийгээд бусад олон юм барьж байгуулах талаар санаа тавьж байх ёстой. Түүний тулд улсад мөнгө хэрэгтэй, тийм учраас газрын орлогын хагасыг улс авдаг нь ч зөв юм. Харин тэр хэсгийн хэмжээ ямар байх ёстой вэ гэдэг бол өөр асуудал юм. Тариачин хүний улсад өгч байгаа тэр зүйл нь үнэхээр үйлчилгээний хэлбэрээр, зам, боловсрол, ариун цэврийн нөхцөлийг сайжруулсан зэрэг хэлбэрээр өөрт нь буцааж очиж байдаг буюу буцаж очиж байх ёстой билээ. Одоо үед Энэтхэгийн төр нь гадаадын засгийн газрыг төлөөлж байгаа болохоор бид төрийг хялайн үздэг болсон байна. Харин зохион байгуулалт сайтай, эрх чөлөөтэй оронд бол төр, ард түмэн гэдэг бол нэг зүйл юм.

	Ингээд бид газрын бүтээгдэхүүний хоёр хэсгийг хуваагаад, нэгийг нь тариачинд, нөгөөг нь улсад өгчихлөө. Гурав дахь хэсгийг нь заминдар буюу зуучлагч авдаг гэж бид ярьсан. Харин заминдар түүнийг авахаар юу хийсэн бэ? Тэр хэрэг дээрээ огт юу ч хийгээгүй. Тэр бүтээх хөдөлмөрт ямар ч тус дэмжлэг үзүүлээгүй мөртөө бүтээгдэхүүний ихэнх хэсгийг зүгээр л рент болгоод авчихсан. Тийм болохоор тэр зөвхөн илүүц хүн төдийгүй, газрын ажилд үнэхээр дарам, дараас болсон ар талын хүн байгаа юм. Тэр илүү дарамтаас болоод заминдар буюу талукдар бол огт илүү зууч юм, заминдар ёс бол муу систем юм, түүнийг өөрчилж, тийм зуучлагчгүй болговол зохино гэж олон хүн боддог байна. Одоо үед заминдар ёсны систем гол төлөв Энэтхэгийн Бенгаль, Бихар, Нэгдсэн мужууд гэсэн гурван мужид ихэд дэлгэрчээ.

	Бусад мужуудад байдаг газар дээр ажиллагч тариачид газрын татварыг ихэвчлэн улсад шууд төлдөг бөгөөд тэнд зуучлагчид гэж байдаггүй. Тэднийг зарим газарт өмчит тариачид хэмээн нэрлэдэг, зарим газар, жишээ нь Пенжабт заминдарууд хэмээн нэрлэх боловч тэд бол Нэгдсэн мужууд, Бенгаль, Бихарт байдаг том заминдаруудаас эрс ялгаатай билээ.

	Ингэж их яриа дэлгэсний дараа чамд хэлэхэд бидний тэр яриад байгаа Бенгаль, Бихар Нэгдсэн мужуудад хөгжин цэцэглэж буй заминдар систем бол Энэтхэгийн хувьд шинэ үзэгдэл мөн. Түүнийг англичууд бий болгосон бөгөөд англичуудын ирэхээс өмнө байгаагүй юм.

	Урьд цагт тийм заминдарууд буюу газрын эзэд, эсхүл зуучлагчид гэж байгаагүй. Тариачид бүтээгдэхүүнийхээ хэсгийг шууд улсад өгдөг байлаа. Заримдаа тосгоны панчаят тосгоныхоо нийт тариачдыг төлөөлөөд өгчихдөг байжээ. Акбарын үед түүний нэрд гарсан сангийн яамны сайд Тодар Мал ноён газрыг нарийн хэмждэг байжээ. Засгийн газар буюу улс тариачдын бүтээгдэхүүний гуравны нэгийг хураан авдаг, хэрэв тариачид хүсвэл түүнийг бэлэн мөнгөөр төлж болдог байжээ. Татварын хэмжээ нийтдээ нэг их хүнд биш харин хожим л аажмаар нэмэгджээ. Дараа нь Моголын эзэнт гүрэн мөхөв. Төв засгийн газар суларч, татвараа цуглуулж авч чадахгүй болжээ. Тийм учраас татвар хурааж авах шинэ журам тогтоожээ. Татвар хураагч тусгай хүмүүс томилж, тэд цалин хөлс гэж авдаггүй, харин хураасан татварынхаа аравны нэг хувийг өөрсдөө авах эрхтэй зуучны маягаар ажиллаж байжээ. Тэднийг улсын түрээслэгчид гэх буюу заримдаа заминдарууд, талукдарууд хэмээн нэрлэдэг байсан боловч эдгээр үг өнөөгийнхөөс огт өөр утгатай байсныг мартаж болохгүй.

	Төв засгийн газар доройтон унахын хэрээр уг систем улам муудсаар байлаа. Тэгсээр байгаад бүр сүүлдээ аль нэгэн газраас татвар хураах ажлыг үнэ хаялцуулан худалдах журмаар гүйцэтгэж, хамгийн их төлсөн хүн уг татварыг авдаг болсон байжээ. Энэ бол татварыг түрээслэн авсан хүн хөөрхий тариачдаас байгаа бүхний нь шахан гаргуулж авах эрхтэй гэсэн үг бөгөөд тэд ч тэр эрхээ дээд зэргээр ашиглаж байжээ. Яваандаа тэгж түрээслэн авах ажлыг үе залгамжлан хийх болсон байлаа. Яагаад гэвэл засгийн газар хэт бууран доройтсон учир түүнийг болиулж чадахгүй байжээ.

	Чухамдаа Бенгальд байсан Дорнод˗Энэтхэгийн компанийн анхны хууль ёсны цол гэгч нь моголын эзэн хааны түрээслэгчийн цол байлаа. 1765 онд түүнд дивани (хуулийн эрх) олгожээ. Тэгснээрээ уг компани Дели дэх моголын эзэн хааны сангийн яамны эрхтэй байгууллага болсон юм. Гэвч тэр бүхэн бол мэхлэл байлаа. 1757 онд Плессийн дэргэд болсон тулалдаанаас хойш компани Бенгальд эрх мэдлийг бүрэн гартаа авч хөөрхий моголын эзэн хаан бараг хаана ч ямар ч эрх мэдэлгүй болсон байжээ.

	Дорнод˗Энэтхэгийн компани хийгээд түүний албан хаагчид маш ховдог шунахай байлаа. Тэд Бенгалийн сан хөрөнгийг цөлбөн хоосолж, мөнгийг олдсон газар бүхнээс шавхан авч байсан гэж би чамд хэлсэн билээ. Тэд Бенгаль ба Бихараас аль болохоор ихийг завшиж авах, газрын татварыг дээд хэмжээгээр ихээр хурааж авахыг хичээж байлаа. Компани жижиг түрээс газар өгөөд түрээслэгчдээс хэмжээлшгүй их татвар шаардаж байжээ. Газрын татварыг богинохон хугацаанд хоёр дахин нэмэгдүүлж, огтхон ч хайр найргүй хураан авч байжээ. Татвараа хугацаанд нь өгөөгүй жижиг түрээслэгчид дорхноо түрээс газраасаа хагацаж байжээ. Түрээслэгчид нь эргээд тариачидтай харгис хэрцгий харилцаж, асар их хэмжээний түрээсний төлбөр төлүүлж аваад тэднийг газраас нь хөөдөг байлаа. Плессийн явдлаас хойш арван хоёр жил өнгөрсний дараа Дорнод˗Энэтхэгийн компани хууль ёсны эрхтэн болоод дөрвөн жил өнгөрсний дараа ган болохын чацуу тэдний бодлогын уршгаар Бенгаль ба Бихарт аймшигт өлсгөлөн болж нийт хүн амных нь гуравны нэг хувь өлбөрч үхсэн юм, Би 1769—1770 онд болсон тэр өлсгөлөнгийн тухай түрүүчийнхээ нэг захидалд бичиж, тийм байсан хэр нь Дорнод˗Энэтхэгийн компани бүх татвараа цөмийг нь хураан авч байсан гэдгийг сануулсан билээ. Тэр компанийн албан хаагчид хэчнээн их зүтгэл гаргаж байсныг зориуд тэмдэглэн хэлэлтэй. Эрэгтэй эмэгтэй хүмүүс, хүүхдүүд хэдэн арван саяараа өлбөрч үхэж байхад тэдгээр албан хаагчид английн баячуудад ногдол хувийг нь төлөхийн тулд үхсэн хүнээс хүртэл мөнгө гаргуулан авч байжээ.

	Тийм байдал хорь ба түүнээс илүү ч жил үргэлжилжээ. Дорнод˗Энэтхэгийн компани өлсгөлөнг үл харгалзан мөнгө гаргуулж авсаар байсан учир Бенгалийн сайхан Муж бүрмөсөн хоосорч гүйцсэн байлаа. Том түрээслэгчид хүртэл ядуурахын туйлд хүрч байжээ. Үүнээс үзэхэд хөөрхий тариачид ямаршуу байсныг төсөөлөхөд хэцүү биш юм. Байдал үнэхээр хэцүү болсон тул Дорнод˗Энэтхэгийн компани сэхээ авч түүнийг сайжруулах оролдлого хийж үзсэн юм. Өөрөө Английн том газрын өмчтөн байсан, тэр үеийн генерал˗губернатор лорд Корнуоллис английн маягийн лендлордууд буюу газрын эзэдтэй болгохыг хичээж байв. Түрээслэгчид ч нэг үе английн лендлордуудын (газрын эзэд) байдал төрхтэй болсон байлаа. Корнуоллис тэдэнтэй хэлэлцэн тохиролцож, тийм байхы нь зөвшөөрсөн байна. Тэгсний дүнд Энэтхэгт анх удаа тийм шинэ маягийн зуучлагч бий болж, харин тариачид ердийн түрээслэгчдийн байдалд оржээ. Англичууд түрээслэгчдийг тэдний бүрэн мэдэлд өгчхөөд өөрсдөө зөвхөн тэдгээр газрын эзэд буюу заминдаруудаар дамжуулан ажил хэргээ явуулдаг болсон байжээ. Ядуу түрээслэгчдийг ховдог шунахай газрын өмчтөнөөс хамгаалах ямар ч хамгаалалт байсангүй.

	Корнуоллис 1793 онд Бенгаль ба Бихарын заминдаруудтай байгуулсан тэр хэлэлцээрийг «Байнгын тохиролцоо» хэмээн нэрлэжээ. Тэрхүү «тохиролцоо» бол заминдар бүр засгийн газарт төлөх үүрэгтэй газрын татварын нийт хэмжээг тогтвортой байлгах гэсэн зөвхөн тийм хэлэлцээр байлаа. Бенгаль ба Би хараас авах татварын хэмжээг хөдөлшгүй болгон тогтоосон байлаа. Түүнийг хэрхэвч өөрчлөх ёсгүй байжээ. Хожим нь баруун умард нутагт Ауд болон Аград англичууд ноёрхлоо тогтоомогц бодлогоо өөрчилжээ. Тэд заминдаруудтай Бенгальд хийсэн шиг байнгын биш, харин түр зуурын тохиролцоо хийх болжээ. Түр зуурын тохиролцоогоо үе үе ихэвчлэн гучин жилд нэг удаа хянан үзэж газраас авах татварын хэмжээг шинэчлэн тогтоодог байлаа. Тэгж тогтоохдоо их төлөв татварын хэмжээг нэмэгдүүлж байжээ.

	Өмнө зүгт, Мадрас болон түүнтэй залгаа орших районуудад заминдар ёсны систем нэг их байсангүй. Тэнд тариачид газар өмчилдөг байсан тул Дорнод˗Энэтхэгийн компани шууд тариачидтай хэлэлцээ хийдэг байжээ. Гэвч тэнд ч гэсэн бусад газрын нэгэн адил компанийн шунахай ховдог албан хаагчид асар нэмүү татвар тогтоож, түүнийгээ хайр найргүй хураан авдаг байлаа. Төлөхгүй бол дорхноо газраасаа хөөгдөхөд хүрдэг тул ядуучууд яах вэ дээ? Тосгоны хүн ам хэт олширч газар ямагт их хэрэгцээтэй байсан тул газартай л болж авбал ямар ч болзол тавьсан хүлээн авахад бэлэн өлсгөлөн хүмүүс захаас аван элбэг байлаа. Түүнээс болж үе үе эмх замбараагүй явдал гарч, газрын үймээн самуун болж тэвчээр сайтай тариачид хүртэл зүгээр суухын аргагүйд хүрч байжээ.

	Арван есдүгээр зууны дунд үе орчмоор Бенгальд бас нэг шинэ маягийн муухай юм бий болжээ. Зарим нэг англи хүмүүс индиго (хөх будаг) наймаалах зорилгоор тэнд лендлорд болон суурьшсан байлаа. Тэд өөрсдийн түрээслэгчдэд хөх будаг гардаг ургамал тарьж ургуулах талаар маш хүнд болзол бүхий үүрэг ногдуулж байжээ. Түрээслэгчид тэр ургамлыг эдэлбэр газрынхаа тодорхой хэсэгт тарьж ургуулаад, дараа нь хурааж авсан ургацаа английн лендлорд буюу тариалангийн эзэн хэмээн нэрлэдэг байсан тэр хүний тогтоож өгсөн үнээр худалдах үүрэг хүлээсэн байжээ. Тэр системийг тариалангийн систем гэдэг байлаа. Түрээслэгчид биелүүлэхэд маш хэцүү хүнд болзол ногдуулсан ажээ. Тэгээд британийн засгийн газар тариалангийн эзэнд туслан тусгай хууль гаргаж, дээр заасан болзлоор ядуу тариачдаар индигогийн ургамлыг албадан тариалуулах болсон байна. Тийм хууль гаргаж, түүнд заагдсан шийтгэл хүлээлгэх болсноор тэрхүү тариалангийн түрээслэгчид зарим талаар хамжлагат тариачид, тариалангийн эздийн боол болон хувирсан байна. Индигогийн фабрикийн эздийн төлөөлөгчид өөрсдийгөө засгийн газрын хуулиар хамгаалуулсан ял зэм хүлээх ёсгүй хүмүүс гэж бодож байсан учир түрээслэгчдийг хэрцгийлэн харгисалж байжээ. Заримдаа индигогийн үнэ уналтад орж, тариачид жишээ нь цагаан будаа мэт арай ашигтай өөр ургамал тарих боломж гарах үед тэгж тариалахыг зөвшөөрдөггүй байлаа. Тариачид гачигдаж дутагдахын түмэн бэрхшээл амсаж, эцэстээ бүр цөхрөнгөө бараад тэсэж сууж чадахаа больжээ. Тариачид тариалангийн эздийн эсрэг бослого гаргаж, фабрикийг нь тонон дээрэмджээ. Гэвч бослого дарагдаж, тариачид дахин дуулгавартай захирагдах болсон байна.

	Арван есдүгээр зууны үед хөдөө аж ахуйн нөхцөл ямар байсныг би чамд энэ захидалдаа зураглан харуулахыг хичээлээ, гэвч илүү дутуу юм ярихаасаа айж байна. Энэтхэгийн тариачдын хувь заяа яахаараа тэгж ямагт муудсаар байсан, түүнтэй тааралдсан бүхэн, татвар хураагчид, лендлорд˗помещик ч, мөнгө хүүлэгчид ч, тариалангийн эзэд ч, түүний төлөөлөгчид ч, эсхүл Дорнод˗Энэтхэгийн компаниар дамжуулан, эсхүл өөрөө шууд гардан ажиллаж байсан хамгийн том мөнгө хүүлэгч болох британийн засгийн газар ч яаж тариачдыг дарлан мөлжиж байсныг би тайлбарлахыг хичээлээ. Англичуудаас Энэтхэгт зориуд явуулж байсан бодлого тэрхүү дарлал мөлжлөгийн үндэс болж байлаа. Тэр нь аж үйлдвэрийн бусад төрлөөр солихыг хичээхгүйгээр энэтхэгийн гэрийн аж үйлдвэрийг эвдэн нураах, ажилгүй болсон гар урчуудыг хотоос шахан зайлуулах, тэгснээр тосгоны хүн амыг хэт олшруулах; лендлордизм (газрын том өмчлөл тогтоох) буюу тариалангийн аж ахуйн систем тогтоох; хэмжээ хязгааргүй газрын татвар ногдуулж, улмаар дааж давшгүй түрээсийн төлбөрийг хэрцгийлэх арга хэрэглэн гаргуулж авдаг болсон; төмөр савраас нь нэгэнт гарч чадахаа больсон тариачин мөнгө хүүлэгчдийн царай ширтэхээс аргагүй болгосон; татвар, төлбөрийг хугацаанд нь өгөөгүй гэж асар олон түрээслэгчдийг эдлэн газраас нь хөөдөг болсон; хамгийн бэрхтэй нь харгис цагдаа ч, татвар хураагч ч, лендлорд˗помещикийн төлөөлөгч ч, фабрикийн эзний төлөөлөгч ч байнга аллага хийж эцсийнх нь хүч сүлдийг бардаг байсан зэрэг бодлого байв. Энэ бүхэн нь аймшигт сүйрэл, гаслан зовлонд зайлшгүй хүргэх байснаас гадна бас ямар уршигт хүргэж болох байсан бэ?

	Хэд хэдэн удаа нэрвэсэн аймшигт өлсгөлөнгөөр олон сая хүн амь алдсан юм. Хүнс тэжээл хүрэлцэх гүй, хүмүүс өлсөж байхад улаан буудай болон бусад үр тарианы зүйлийг баян худалдаачдын ашгийг бодож гадаадад ачуулж байсныг яана. Гэвч хамгийн гунигтай юм нь гэвэл хүнсний зүйл хүрэлцэхгүй байсанд биш, түүнийг улс орны бусад нутгаас төмөр замаар тээвэрлэн авчирч болох байлаа, харин түүнийг худалдан авах мөнгөгүй байсанд оршиж байлаа. 1861 оны их өлсгөлөн Умард Энэтхэгт, ялангуяа манай мужийг нэрвэсэн юм. Өлсгөлөнд нэрвэгдсэн мужуудын хүн амын найм хагас хувь нь үхсэн гэж үздэг байна. Түүнээс хойш арван таван жилийн дараа, 1876 онд болсон аймшигт өлсгөлөн Умард ба Төв, мөн Өмнөд Энэтхэгийг хамран хоёр жил үргэлжилсэн юм. Энэ удаад Нэгдсэн мужууд хийгээд төвийн мужууд, Пенжабын хагас нь бусдаас илүү хэлмэгджээ. Өлсгөлөнгөөс болж арав орчим сая хүн үхжээ! Мөн түүнээс хойш хорин жилийн дараа 1896 онд мөн л золгүй явдал болж тэр хавийн газрууд энэтхэгийн түүхэнд болж байгаагүй аймшигт өлсгөлөнд дахин нэрвэгдсэн байна. Тэр гамшиг Умард ба Төв Энэтхэгийг бүрмөсөн хоосруулж, хэрэг дээрээ хүйс тэмтэрсэн юм. 1900 онд бас л өлсгөлөн гарч байлаа.

	Улс орон дөчин жилийн дотор дөрвөн удаа ихээхэн өлсгөлөнд нэрвэгдэж байсныг би чамд товч өгүүлэв. Тэрхүү гай гамшиг хэчнээн аймшигт зовлон тарьж байсныг би ч тоочиж баршгүй, чи ч ойлгоход хэцүү юм. Энэ бүхнийг чи мэдэж аваасай гэж шавдан хэлж би чадахгүй байна, яагаад гэвэл тэр бүхнийг ухааран ойлгохдоо бас хорсол зэвүүцэл төрж болно, гэтэл чиний насан дээр битгий тийм хорсомтгой хатуурхдаг болчхоосой гэж би хүсэх юм.

	Дайнд шархтагсдыг сайтар асран эмчлэх ажлыг анх удаа зохион байгуулсан английн зоригт эмэгтэй Флоренс Найтингелийн тухай чи лав сонссон байх учиртай. Бүр эрт, 1879 онд тэр эмэгтэй: «Алс Дорнодод, ер нь дэлхий дээр ч байж магадгүй, манай Дорнодын эзэнт гүрний тариачид шиг гунигт байдалд орсон газар алга» хэмээн бичсэн байлаа. Өлсгөлөн гэгч юм байх ёсгүй дэлхийн хамгийн үржил шимтэй орны олон газрыг байнга зовуурьт хагас өлсгөлөнгийн байдалд байлгахад «хүргэсэн» манай хуулиудын хор уршгийг» тэр ийнхүү тайлбарлаж бичсэн байлаа.

	Тийм ээ, уруу царайлж, итгэл найдвараа алдаж гүйцсэн манай тариачид шиг гунигт байдалд орсон хүмүүсийг энэ дэлхийгээс эрж олоход бэрхтэй байсан нь үнэн. Тэр жилүүдэд манай тариачид хэчнээн зовж зүдэрч байсан гэж санана! Арай амжиж авсан бид ч өөрсдөө тэрхүү дарамтад нь нэрмээс болж байсан гэдгийг мартаж үл болно. Гадаадынхан ч, энэтхэгчүүд ч бид цөм үүрдийн зовлонд автсан тэрхүү тариачдыг (кисана) дарлан мөлжихийг хичээж, бид цөм түүний нуруун дээр суухыг чармайдаг байлаа. Гэтэл тэр нуруу хугарчихвал гайхах юун билээ?

	Тэгж тэгж эцсийн эцэст тэдэнд итгэл найдварын бүдэг гэгээ сүүмэлзэн харагдах болж, нурууных нь тээшийг хөнгөвчилсөн сайн цаг ирэхийн дохиог чихэнд нь шивнэх болсон байна. Нэгэн жижигхэн хүн ирж, тэднийг эгц ширтэн хараад эмтэрсэн сэтгэл зүрхийг нь гүнээ ойлгож, амссан түмэн зовлонг нь мэдэж авчээ. Ид шидийн хүчтэй түүний харц гал цогоор бадарч, хэлсэн үгэнд нь насан турш хязгааргүй үнэнч хайртай байхын бат итгэл шингэсэн байлаа. Тариачид ч, ажилчид ч, ер нь дарлагдсан бүх хүн түүнийг харж, хэлсэн үгийг нь сонсоод зогссон зүрх нь дахин амилж чанга цохилон, итгэл найдварын баяраар бялхаж, «Махатма Ганди мандтугай!» хэмээн сэтгэл бахдалтайяа хашхирцгаажээ. Тэгээд шаналал зовлонгийн тамаасаа ангижрах ажилд шаламгайлан орцгоох болсон юм. Гэвч тэднийг удтал нухчин дарж байсан (төрийн˗ред) хуучин машин тийм ч амархан тавихгүй байлаа. Тэр машин дахин хөдөлж, тэднийг нухчин дарж гинжилж байхын тулд шинэ шинэ зэвсэг, шинэ шинэ хууль, заалт, шинэ гинж төхөөрч байлаа. Тэгээд яасан бэ? Гэвч энэ бол миний ярих түүхийн өөр хэсэгт хамаарах юм. Энэ бол маргаашийн болох явдал, харин маргааш өнөөдөр болон хувирах цагт бид түүнийг аяндаа мэдэж авах болно. Тэгэхгүй гэхэд хэн эргэлзэх билээ!

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

